
福建都指揮楊畢家

　〈先是畢以毆死人命蒙差刑部錦衣衛官勘提畢逃之京師匿姊夫中書董璵家璵托錦衣百户韋瑛營解適〉

　〈瑛正欲從西廠刺事而無由卽潜報于直謂畢東陽少師之曾孫家貲鉅萬造惡百端嘗納生人于棺焚之今〉

　〈事露乃挾黃白數千兩來京賄求脱解將欲招納亡命下海謀不軌明日直入奏出追所挾黃白畢與備嘗刑〉

　〈其妄供寄在其叔士偉所拷掠妻妾婢僕訊責押追哀號徹天畢竟死廠獄復遣瑛馳至閩籍没畢家貲財人〉

　〈口赴京畢父泰亦死于獄〉

三月罷西廠

　〈商輅䟽直十罪劉珝亦言立廠之後事情紛擾于國家安危關係非小會兵部尙書項忠偕九卿亦䟽直及韋〉

　〈瑛過惡　上怒卽革去西廠瑛謫戍宣府後瑛復坐誣緝妖言事發斬于都市人莫不快之〉

四月復命汪直坐西廠仍舊刺事

　〈時御史戴縉以九年滿不得陞陳言直所行皆公不宜革罷直遂奉命仍舊坐廠縉亦驟進用歷陞都御史〉

下兵部尙書項忠獄禍幾不測忠廷辯忼慨詞頗剛直竟

除名

五月刑部尙書董方左都御史李賓致仕户部尙書薛遠

侍郎程萬里兵部侍郎滕昭俱被劾罷

　〈時項忠旣去錦衣十户吳綬營求歷陞指揮掌鎮撫司事乘勢嗾科道詆排異已許各自陳而董方等皆因此〉

　〈去位〉

刑部郎中武清廣西勘事還至通州西廠官校言其有所

齎載執而繫之鞫無實釋之○禮部郎中樂章行人張廷

綱同使安南還浙江布政劉福起復至京聽選有搆其事

--

者執繫西廠獄○太醫院左通政方賢院判蔣宗武俱下

獄○召廵撫陝西右都御史兪子俊爲兵部尙書先是民

山番作亂子俊督兵破之克其四族斬首四百級捷聞

上喜賜勑獎勵召拜尙書加太子少保○禮部尙書張文

質憂去擢禮部侍郎周洪謨爲禮部尙書洪謨嘗手製璿

璣玉衡圖以木代之規製工巧所著有四書疑辯錄洪謨

四川長寧人初鄕試以減塲中解元減塲者頭塲止經書

義五篇國初舊制也○大學士商輅乞致仕許之詔加少

保○加王越太子太保進兵部尙書兼左都御史增正一

品祿仍掌院事

遼東廵撫彭誼致仕歸以山東左布政使陳鉞代之

　〈誼在遼東十年嚴武備實倉廪鎮靜有威自小黑山之捷虜寇遠遁不敢犯邊東方無事時總鎮横徵諸屬衛〉

　〈諠乃令所屬衛凡有移文未經本院議處者皆令覆請違者以軍法從事虐熖頓息邊人德之自誼歸鉞代爲〉

　〈廵撫邀功外夷邊方多事氣象非復昔時矣〉

十一月山西太原府奸民桑沖伏誅

　〈昔大同府山陰縣有男子習女工爲婦人裝以誘淫良家婦女有不從者用魘魅淫之沖盡得其術從而效之〉

　〈者七人沖歷四十餘州縣淫女婦莫有疑其僞者至晉州有男子欲強淫之始知其僞吿官械至京都察院具〉

　〈獄以閒　上以其情犯醜惡有傷風化命凌遲于市且令搜捕七人者誅之〉

是年兵部郎中陸容奉命往畿內及山東河南三處印馬

咨訪馬政之弊有牝馬每歲通淫而不孕謂之瓢沙新樂

